
BAB VI
PAHARGYAN PENGANTEN


Pahargyan penganten ugi asring sinebat resepsi penganten. Resepsi menika satunggaling sarana syukuran saha kangge nyuwun pangestu dhumateng para pepundhen, pinisepuh, kasepuhan, sesepuh, sarta tamu umumipun. Pahargyan penganten wonten kalih:

1. Pahargyan pawiwahan

2. Pahargyan boyong temanten

6.1 Pahargyan Pawiwahan


Pahargyan pawiwahan katindakaken dening kulawarga PP. Limrahipun katindakaken sasampunipun penganten ijaq qobul saha utawi panggih. Wonten penganten ingkang sasampunipun ijab boten ngangge upacara panggih. Tegesipun ijab kalajengaken resepsi. 

Wonten ugi resepsi ingkang katindakaken sasampunipun upacara panggih. Sasampunipun panggih, kulawarga nampi tamu ingkang badhe paring pangestu. Wekdal panggih sarta resepsi meh urut, sarta nunggal dinten.

Wonten uji ingkang nindakaken pahargyan beda wekdal. Upaminipun wanci enjing utawi siang ijab panggih wonten dalem, dene pahargyan wonten gedhung pasamuan wanci dalunipun, utawi gantos dinten, gantos minggu, malah wonten ingkang gantos wulan.


Dene tata acaranipun mekaten:

1. Penganten rawuh

2. Kirab ngantos penganten lenggah

3. Atur pambagyaharja

4. Donga

5. Jawat asta 

6. Kembul bujana

Purna

Pengantin Ngayogyakarta kirab

Adicara kasebat saged karingkes kanthi ngicali adicara donga. 
1. Penganten rawuh

2. Kirab ngantos penganten lenggah

3. Atur pambagyaharja

4. Jawat asta 

5. Kembul bujana

6. Purna
6.2 Pahargyan Boyong Penganten

Pahargyan utawi resepsi boyong penganten katindakaken limrahipun sasampunipun sepeken (5 dinten) penganten ijab.  Ingkang nindakaken pahargyan boyong temanten inggih menika tiyang sepuhipun PK. Ancasipun adicara (1) syukuran palakrama putra, (2) nyuwun pangestu para tamu, (3) wara-wara bilih putra kakung sampun palakrama.
Adicaranipun rinacik mekaten.

1. Penganten rawuh

2. Pasrah tampi

3. Unjukan toya wening

4. Wisudha tali darma / bucal sial

5. Kirab ngantos lenggah

6. Sungkeman

7. Pambagyaharja

8. Jawat asta

9. Dhahar kembul

10. Purna

Adicara kasebat saged karingkes kathi ngicali sungkeman. Adicara dados:

1. Penganten rawuh

2. Pasrah tampi

3. Unjukan toya wening

4. Wisudha tali darma / bucal sial

5. Kirab ngantos lenggah

6. Pambagyaharja

7. Jawat asta

8. Dhahar kembul

9. Purna
Adicara saged karingkes malih kanthi ngicali upacara adat boyong temanten, dados:

1. Penganten rawuh

2. Kirab ngantos lenggah

3. Pambagyaharja

4. Jawat asta

5. Dhahar kembul

6. Purna

Adicara saged dipundamel praktis malih kanthi sedaya pakaryan katindakaken dening pranata adicara. Pambagyaharja dening pranata adicara malah saged ngukur swasana. Menawi sampun kathah tamu, pambagyaharja cekap 3 menit. Menawi dereng kathah tamu, pambagyaharja saged ngantos 15 menit. Pranata adicara saged angon wekdal.

Tuladha Wicara Pasrah Penganten

Nuwun, 

Panjengenganipun Bapak …………. ingkang minangka wakilipun Bapak-Ibu…………............... ingkang satuhu minulyeng budi. Kapurwakan kanthi pamuji syukur dhumateng Gusti kang Mahawelas lan Asih ingkang sampun kepareng njangkung lampah kula sakadang sabregada satemah sowan kula ing papan menika rahayu widada kalis saking sambekala. 

Keparenga kula matur mundhi dhawuhipun Bapak-Ibu…………...................... ingkang minangka  sulih salira badaling wacana. Sowan kula nganthi anakmas pengantin sarimbit Bagus …………………. saha Dyah Hayu .....................……..... sarta ngirit sanak kadang kadeyan ingkang samya nelakaken ing rasa tresna dhumateng anakmas penganten. 

Kula ngaturaken salam taklim pakurmatan dhumateng Bapak-Ibu…………................... sinartan pamuji mugi tansah cinaketna ing kayuwanan sarta karaharjan. Salajengipun kula ngaturaken, masrahakan anakmas penganten sarimbit ingkang sampun kula boyong saking………………………….. tumuju ing papan menika.  Perlu kawuningan bilih sadangunipun cumondhok wonten …………..................... anakmas pengantin sarimbit katingal anggenipun samya asih kinasihan, atut runtut rerentengan, saha bekti dhumateng tiyang sepuh, tresna dhateng sanak sedherek. Menika ndadosaken remening manah kula brayat agung ing…………………............

Kajawi menika sowan kula ugi kinanthenan oleh-oleh, sandyan ta kirang ing pangaji kakehan cacah turah wadhah, mugi karsa nampi. Menika namung awit saking tandha sih dhumateng brayat kadang besan.*

Kekudangan kula, mugi samangke sadangunipun ndherek ngawula wonten ing riki mugi saged akarya sengseming kulawarga. Mekatena, kalamun  wonten solah bawa tindak tanduk muna-muni ingkang kirang mranani penggalih nyuwun gunging pangaksama, saha mugi karsa paring pitedah saha wewarah tumuju mring raharjaning brayat pengantin sarimbit.

Bokmenawi sowan kula sabrayat ageng saking.................... wonten kalepatan mugi boten kirang ing pamengku. Pungkasaning atur, kula ingkang minangka badaling wacana, jenang sela wader kalen sesondheran, apuranta yen wonten lepat kawula.

Nuwun.

Cathetan:

Namung dipunwaos menawi pancen mbekta oleh-oleh.

Tuladha Wicara Tampi Boyong Penganten
Nuwun, dhumateng Bapak........................... ingkang minangka raga sinambeting atur kadang besan Bapak-Ibu........................  ingkang pantes sinuba ing pakurmatan. Linambaran pamuji syukur mangestu pada ing pepadaning Pangeran, Gusti kang Mahaagung, keparenga kula ingkang minangka sulih salira Bapak-Ibu.......................... angimbangi pangandikan pasrah saking kadang besan.

Kapurwakan, kula ngaturaken sugeng rawuh sinuba sinukartaning panembrama dhumateng kulawarga kadang besan kanthi linambaran ing raos bombong sukaning manah, dene rawuh panjenengan sabregada miwah anakmas penganten sarimbit yuwana datan wenten alangan setunggal menapa.

Menggah salam taklim sampun kula tampi, saha angimbangi salam taklim kula konjuk dhumateng Bapak-Ibu.................. lumantar panjenengan, sinartan sungkem pangabekti dhumateng para pinisepuh saha pepundhen.

Dhawuh panjenengan masrahaken Anakmas pengantin sarimbit nun inggih Bagus .................................... saha Dyah Hayu................................... sampun kula tampi sinartan aguning panuwun, dene panjenengan sakadang sapengombyong sampun kasdu amboyong risang pengantin saking............................ tumuju ing papan menika. Sedaya pangandikan panjenengan magepokan kaliyan pepasihanipun penganten saha bekti dhumateng tiyang asepuh, miwah tresna sanak sedherek satuhu damel suka renaning manah kula. Menika kalawau temtu boten uwal saking pitedah saha wewarah panjenengan sakulawangsa satemah pengantin sarimbit gadhah tindak utami. Awit saking menika kula sakadang namun saged ngaturaken agunging panuwun ingkang tanpa pepindhan.

Menggah peparingipun oleh-oleh tandha asih, kula rumaos jinunjung dene semanten tresnaning kadang besan dhumateng brayat kawula. Mugi Gusti kang Maha Priksa kasdu hamriksani satemah paring lelintu ingkang satraju. *

Menggah sadaya pamundhut panjengengan badhe kula sembadani, penganten sarimbit sampun dados anak kula piyambak, temtu tiyang sepuh boten badhe anegakaken, pitedah saha wewarah badhe kula estokaken, kula inggih nglenggana bilih pengantin sarimbit pancen taksih mudha ing ngelmi gesang bebrayan. Sedaya hamung tumuju dhateng kamulyaning gesang para putra mirungganipun anakmas penganten sarimbit.

Salajengipun mugi karsa panjenengan sabrayat sapengyombyong lenggah satata paring pangestu penganten ing adicara pahargyan boyong temanten menika ngantos paripurnaning gati, mugi penganten saged manggih gesang mulya lan minulya. Kalamun para kadang pramu bujana sampun atur pasugatan, mugi karsa dhahar kanthi mardikaning penggalih.

Kalamun anggen kula kadang nampi rawuh panenengan sakulawangsa wonten ingkang kirang ing panuju, nyuwun pangaksama. Kula ingkang minangka raga sinambeting atur kalamun wonten cicir cewet ingkang damel kuwica, kupat bumbune santen, kalamun lepat nyuwun pangapunten. Nuwun.

Cathetan:

Namung dipunwaos menawi pancen mbekta oleh-oleh.

Tuladha Wicara Pambagyaharja ing Gedung
Nuwun


Puja puji hamung konjuk ing ngarsaning Gusti ingkang sampun paring kanugrahan nun inggih kamulyan sarta kabagaswarasan. Para pepundhen, kasepuhan, aji sepuh, pinisepuh ingkang satuhu kinabekten, miwah sanggya para tamu ingkang hambeg berbudi darma.

Dahat sukaning driya Bapak/Ibu .................... dalah besan awit sampun saged nindakaken darmaning wredha  wajibing asepuh kanthi malakramakaken ingkang putra kekalih. Nun inggih awit saking bombonging manah ingkang tanpa pepindhan, sanadyanta amung saklimah datan kuwawa hambabar wicara, pramila kula ingkang minangka sulih sinambeting raga badaling wacana.


Para tamu ingkang sinungga ing akrama. Sarawuh panjenengan, kula ngaturaken pasegahan panakrami sugeng rawuh, binarung atur panuwun ingkang tanpa pepindhan awit panjenengan kersa minangkani serat sedhahan, rawuh ing sasana menika saprelu paring pangestu miwah hangestreni anak kula kekalih anggenipun dhaup palakrama. Dene tumapaking adicara palakrama penganten ………………………………. dhaup kaliyan …………………….kaleksanan ing dinten ........................ kebak ing karaharjan wonten ing................................


Titi wanci menika sri penganten sarimbit, pinahargya sawetawis saperlu nyuwun donga pangestu, nampi jawat asta saking para tamu. Mugi penganten saged mangun kulawarga ingkang bagya mulya. Sasampunipun paring pengestu kanthi asta lumiyat, jawat asta, kersaa para tamu kembul bujana handrawina minangka wahyaning rasa suka. Bokbilih anggenipun ngacarani rawuh panjenengan kirang hanetepi tri trapsila panampining tamu, nun inggih gupuh, lungguh, miwah suguh, mugi panjenengan kersa nglumunturaken sih gunging pangaksama.


Puput pepuntoning atur, jenang sela wader kalen sesondheran, apuranta yen wonten lepat kawula. Nuwun

